
TAO TEH KING.









pada kakaja'an, maski djoega ada bebrapa orang jang lebih soeka mati dari-pada hidoep miskin atawa kamashoerannja moesna. Tetapi kapan sampe pada pertanja'an katiga, pastilah kabanjakan jang nanti pikir, kaoentoengan — biar poen tjoemah dalem oeroesan doenia — ada lebih baek dari-pada karoegian, kerna orang jang ilang kakajaan, kamashoeran atawa kakoeasa'annja, oemoemnja dianggep bernasif tjilaka. Tapi, seperti kabanjakan pembatja jang soedah kenal philosofie dalem Tao Teh King tentoe bisa mendoega, anggepan begitoe ada bertentangan dengen toedjoeannja Lao Tze, jang pandang kaoentoengan doenia ada lebih menjilakaken dari-pada karoegian. Ini philosofie ada berdasar atas itoe boekti, bahoea boeat dapetken kamashoeran dan kakaja'an besar, atawa laen-laen kaoentoengan doenia goena poeasken hawa nafsoenja, orang poen moesti lakoeken pengorbanan besar. Dan siapatah jang ia korbanken? Jaitoe diri atawa rohnja sendiri. Itoe kamashoeran dan kakaja'an, lantaran sifatnja tida kekel, membikin di saban waktoe terantjem oleh kamoesna'an, maka orang jang terlaloe toeroetin nafsoe kainginannja aken poenjaken itoe, terpaksa moesti goenaken antero tempo, pikiran, perhatian dan kahidoepannja, aken mendjaga dan melindoengken soepaja kakaja'annja tida soesoet, dan pengaroeh, kakoeasa'an atawa kabesarannja tida djadi terdjoengkel atawa merosot toeroen dari kadoedoekannja jang agoeng. Dalem ini pergoeletan, aken mendjaga dan memegang tegoeh itoe segala milik dan kapoenja'an jang tida kekel, itoe orang djadi loepa boeat perbaeki iapoenja batin, jang mendjadi kedjem, keras, kakoe dan tida kenal kasian ; hati dan

